
In istoricher profetic
Herbert Lüthy (1918–2002) e la crisa naziunala franzosa

DA GUIU SOBIELA-CAANITZ

■ En november 2002 è mort in dals
istorichers svizzers ils pli clervesents
dal 20avel tschientaner: Herbert
Lüthy, naschì 1918 a Basilea, schurna-
list liber 1946–1958 a Paris, professer
a la SPF (Turitg) e lur a l’universitad da
sia citad natala. Dacurt avant sia mort
è cumparida in’ediziun da lavur, cun
prefaziun e notas, da sia ovra la pli fa-
musa, publitgada l’emprim 1954 e
translatada en plis linguatgs: «Frank-
reichs Uhren gehen anders»*. L’ediziun
da 2002 sa basescha sin la tudestga ac-
tualisada da 1958. Tgi che la legia suen-
ter passa quaranta onns sto admirar in-
tuiziuns profeticas che na valan be per la
Frantscha, mabain meritan da vegnir
meditadas areguard il destin da noss
continent en il 21avel tschientaner. Ils
rinviaments suandants sa refereschan a
paginas da l’ediziun da 2002. 

«En num da tut l’Europa»
La prefaziun d’Urs Bitterli punctuescha:
«Lüthy n’è betg be in European persvas,
mabain er in anticolonialist gist uschè
decidì» (p. XXIII). Lüthy giuditgescha
dal punct da vista europeic chancellier
federal Konrad Adenauer (1876–1967)
e ses partenaris franzos, cunzunt mini-
ster Robert Schuman (1886–1963) e lu-
ra Charles de Gaulle (1890–1970). En
moda epica descriva l’autur la situaziun
da 1945: «En l’entir mund spetgavan
milliuns figls da l’Europa la vusch uma-
na da Frantscha, (…) ina vusch da tradi-
ziun antica enamez il mund nov (…) e
da l’Europa enamez ils blocs continen-
tals (…). La Frantscha na discurriva be
per sasezza; sia vusch, en l’antic conti-
nent zappitschà, era l’unica ch’ins tadla-
va anc e che tschantschava en num da
tut l’Europa. La Gronda Bretagna, en ils
davos quatter onns, era vegnida pli che
mai, pli sapientivamain che mai, in’insla
stgatschada pli lunsch davent dal conti-

nent che mai, portaviuns dal mund an-
glosaxon, center d’in Commonwealth
da tuts tschintg continents. La Germa-
nia (…) aveva sa sclausa spiertalmain e
moralmain da la cuminanza umana
(…). Enamez quest pajais era ida giu la
tenda da fier, anc camuflada da la pro-
paganda da la coaliziun encunter Hitler.
I vanzava la Spagna [da Franco] sutta-
messa a l’interdict, l’Italia ruinada che
tascheva e varsaquants stadis pitschens
da l’Europa dal vest» (pp. 253–254). 

«La ‘Marseillaise’ n’è 
nagina ninanana»

Pir suenter la naschientscha da la Repu-
blica federala da Germania 1949 han ins
udì ina vusch empermettenta da la re-
genza franzosa, quella dal minister da
l’exteriur Schuman: «Per cletg e ventira
(…) han ils emprims sondagis tranter
Frantscha e Germania chattà dus par-
tenaris pronts a subordinar lur entira
strategia, carriera ed existenza politica,
sco era tuttas dumondas che separavan,
a la finamira unica d’in accord tranter
lezs dus pievels. Il fund cuminaivel dals
dus partenaris en il champ politic, spier-
tal, religius ed uman als pussibilitava da
s’encleger (…). Schuman ed Adenauer
(…) han instradà ina politica da conci-
liaziun (…). In’istorgia pir memia fre-
stga aveva fatg vegnir a la surfatscha tut-
ta l’aversiun e malaveglia instinctiva» (p.
281). Cur ch’Adenauer 1950 ha chantà
puspè l’imni tudestg en la publicitad,
«han tuttas redacziuns [da Paris] mobi-
lisà lur germanists per declerar a lur lec-
turs en moda erudita ch’in democrat da
1848 haja scrit il text da l’imni (…) e
che la ‘Marseillaise’ na saja a la fin nagi-
na ninanana» (p. 286). Schizunt il na-
ziunalist de Gaulle, lezza giada en l’op-
posiziun, ha manegià: «Francons, Ro-
mans e Germans alliads han stuschà
enavos las rotschas d’Attila (…). Ina na
po far nagina objecziun ad in’allianza
tranter Franzos e Tudestgs» (p. 286).

Lüthy commentescha: «Tar de Gaulle ed
auters derivava lezza ‘prontadad europei-
ca’ nova da la persvasiun profunda (…)
che be in’associaziun continentala basada
sin l’uniun da Frantscha e Germania pos-
sia evitar che l’Europa dividida dependia
sco appendix da la pussanza protectiva
americana» (pp. 286–287).

Per normas surnaziunalas
Sin proposta da Schuman è pia naschida
la Cuminanza europeica per cotgla ed
atschal (CECA). «Igl era remartgabel che
sias conturas correspundevan (…) a
quellas da l’imperi da Carl il grond avant
la partiziun tranter Frantscha e Germa-
nia, (…) pia l’emprima furma da l’Euro-
pa ordinada en in stadi (…) a l’entschat-
ta da sia istorgia, cur ch’ils Arabs tan-
schevan enfin al pe da las Pireneas ed ils
Slavs sper l’Elbe» (p. 290). L’autur mane-
gia ils Slavs dal vest, damai che l’impera-
tur francon possedeva era la part princi-
pala da l’actuala Slovenia, pia in pajais
slav dal sid. Lüthy: «Il coc da l’Europa
sto esser l’uniun da Frantscha e Germa-
nia» (p. 292). Puncts culminants da l’es-
sai, gia en l’ediziun da 1954, èn criticas
murdentas dal naziunalissem: «Il campa-
nilissem sa tegn vi dal rom d’ina su-
veranitad naziunala che para intacta, ma
è daditg explodida da tuttas varts. Nagin
pajais europeic dal vest stat sin agens pes,
saja quai areguard l’economia, las finan-
zas u la defaisa» (p. 317). «Il naziunalis-
sem è la malsogna d’ina naziun che sa
tschertga – u ha gia sa persa, (…) la doc-
trina reacziunara insumma, la mobilisa-
ziun da tuts instincts primitivs encunter
il progress vers normas surnaziunalas, la
rebelliun encunter l’istorgia ed a la fin
encunter las pretensiuns da la vita sezza»
(p. 326). In mez tschientaner suenter la
naschientscha da la CECA viva questa
sco in’Uniun europeica che cumpiglia
bleras domenas, in’associaziun da 15 sta-
dis, 25 davent da 2004, basada sin la
cooperaziun adina pli stretga da Fran-

tscha e Germania. L’ovra dals pioniers da
1950 ha pia sa verifitgada. Be la Gronda
Bretagna, oz sco 1945, sa situescha adina
puspè pli dasper als Stadis unids ch’als
partenaris europeics, per exempel uss en
la discussiun davart l’Irac.

«In pievel ester en ses agen pajais»
Ma il naziunalissem franzos è fitg vegl.
El ha «ruinà senza remischun (…) il fe-
deralissem e la schientscha regiunala,
tuttas autonomias localas, cooperativas
u corporativas, insomma tuts lioms ex-
tranaziunals, prenaziunals u surnaziu-
nals che pudevan s’intermetter tranter
l’individu isolà e la ‘naziun ina ed indi-
visibla’» (p. 323). Il naziunalissem ha
impedì la classa politica franzosa d’ac-
ceptar da buna veglia quai che l’emprim
minister Harold Macmillan (1894–
1986) numnava «the wind of change», il
vent da la midada en las colonias d’ina
giada. La Gronda Bretagna ha gidà plis
pajais arabs tar lur independenza e
schizunt obligà de Gaulle, cur ch’el ma-
nava la regenza 1944-1946, ad emanzi-
par il Libanon e la Siria. La Frantscha
perencunter ha renconuschì l’indepen-
denza da l’Algeria pir suenter ina guerra
da passa sis onns che durava anc 1958,
cur che Lüthy ha scrit ses epilog. Ma gia
1954 punctuava’l: «La publicitad ha
percurschì consternada la crisa da l’im-
peri colonial franzos, l’emprim sco ina
crisa da l’assimilaziun, (…) cur che re-
preschentants da l’Algeria en l’Assam-
blea constituziunala na davan tuttina
betg perditga d’in sentiment naziunal
franzos, mabain d’in algerian u arab
(…). Il manader dal ‘Manifest algerian’,
partida autonomista, ha declerà: ‘Jau
sun qua per defender ils interess da mes
pajais’. Cloms indignads da tuttas varts
l’han admonì immediat: ‘Voss pajais è la
Frantscha, Monsieur!’ La Frantscha uffi-
ziala n’enconuscheva nagin Algerian e
vairamain nagina Algeria, mabain be
trais districts franzos da l’autra vart dal

Mar mediterran» (p. 166). Quai era be
in’illusiun: «La massa dals Algerians in-
digens restava dador las scolas, la gistia e
las instituziuns democraticas franzosas,
en lur situaziun tragica da pievel ester e
senza patria en ses agen pajais; (…) sia
verva valeva uffizialmain sco linguatg
ester» (p. 179).

«Ina taila filien rasada da Paris»
L’idea narra d’in’«Algeria franzosa» era
dentant be la furma extrema d’ina crisa
spiertala che derivava da Napoléon Bo-
naparte (1769–1821): «Il spiert franzos
viva dapi lura sco in intellect organisà
(…) cun ragischs tagliadas giu» (p. 336).
L’autur crititgescha che Paris nomine-
scha tuts guvernaturs da district: «Tgi
guverna la Frantscha? (…) Novanta po-
destats dal Ministeri da l’intern (…). Ils
monuments da las pliras vischnancas e
citads franzosas dattan perditga da lur re-
levanza e vigur d’antruras, ma lur vita
degenerada ed apatica d’oz deriva da lez
centralissem. Quest n’ha betg be con-
struì las vias e viafiers da Frantscha sco
ina taila filien rasada da Paris. Lezza taila
tschiffa tut quai che va sin las vias ed ils
binaris franzos (…). Cun il centralissem
ha Paris absorbà las forzas vivas da Fran-
tscha» (p. 16). Quai scriveva Lüthy
1954. Oz ha Paris pers tut sias colonias
da lezza giada en l’Asia. Da ses vast im-
peri african posseda’l be pli duas inslas da
l’Ocean ind cun passa 800 000 olmas.
En las Antillas, Gujana e la Mar dal sid
tegn la Frantscha varsaquants intschess
cun plis linguatgs e bunamain 1,3 mil-
liun olmas. Ma regiuns cun ina ferma
persunalitad istorica, geografica e lingui-
stica, sco l’Alsazia, Lorena, Provenza,
Bretagna etc. spetgan anc adina l’eman-
zipaziun empermessa. Lüthy: «La ‘Fran-
tscha perpetna’ sto pirir per che la Fran-
tscha terrestra possia viver» (p. 352).

* Irene Riesen ed Urs Bitterli (ed.), Herbert
Lüthy: Frankreichs Uhren gehen anders. 
Turitg (NZZ, ISBN 3-85823-980-1) 2002. 

■ OPINIUNS

Engraziel,
redactur Isidor Winzap

El vess, sch’el vess astgau. Informau ils
lecturs e collaboraturs dil Calender Ro-
montsch sur dils fatgs en caussa, priu
posiziun e fatg public sias ponderaziuns.
Sch’ins vess buca mess si buccari ad el. E
nus fagein nos patratgs.

L’informaziun dil redactur partent
cuntegn buc ils motivs per la «brev
blaua». Lezza ei era stada ina gronda sur-
presa per il pertuccau. Il daco e dacum,
las raschuns pertgei ch’il redactur che ha
demonstrau engaschi e cumpetenza du-
ront otg onns vegn tarmess surura da
Cunclas oragiu, gliez resta el tschelau.
Sto esser ch’ei dat en tiara romontscha
glieud detgadiravunda ch’ei habla da
surprender il post da redactur.

Uela – buca che la redacziun vegness
surdada en mauns pli giuvens sco quei
ei magari bugen il cass (per gliez vess
Isidor Winzap giu capientscha ed el fuss
senz’auter staus promts da sediscuorer).
Na, il niev um tschercau ha gest con-
tonschiu la vegliadetgna da pensiun.

Seigi sco ei vegli. Al redactur Isidor
Winzap s’auda in cordial e beinmeritau
engraziament. Per la gronda lavur pre-
stada, per siu engaschi, per sias stentas
da saver presentar calenders zun va-
rionts ch’han risguardau collaboraturas
e lecturs giuvens e vegls, umens e dun-
nas dallas pli differentas professiuns. El
ha mai schau per breigia e vegn appre-
ziaus da lecturs e collaboraturs e biars
scrolan il tgau e miran cun egliada cri-
tica e pitgiva sin quei che suonda. Vegn
gliez ad esser meglier?

Leontina Lergier-Caviezel

Cuntinuaziun dal numer 27
Il Sontgaclau dalla sera fuva in da quels
exempels co in usit cultural bi e niebel
era degeneraus ad ina schampra mal-
tscheccadad en stil plebeic. In Sontga-
clau malscultriu e maltschec, accumpi-

gnaus da fumeglia aunc pli malstarschli-
da e rubiestia, vestgida en pelerinas e
lumpas, cun festa e cadeinas mava a
grend e rumplanond per las vias, plitost
sco in schliet til da tscheiver. Enstagl da
selegrar temevan ils affons e sezuppavan
dil Sontgaclau. Il sogn e sia fumeglia
buevan en las casas dils preferi da lur pa-
regl vin e vinars e schevan buschias ed
aviras a quels ch’els vevan buca per cor e
che savevan buca sedefender. En stil lati-
nisont tunavan quellas banalitads lu per
exempel aschia:

«Pater buedramus buedrorum, geni-
tores seskignarum, infantes tgigiarlamur
caultschorum e far nuot da valere.»

La fumeglia ligiava la buobanaglia te-
mentada che greva ora la bucca en sugas
e cadeinas, mettevan els en in sac e ru-
navan tochen giu avon casa. Da quellas
bestialitads fuvan ils Tuors ed auters
schanegiai, e lur affons udevan l’auter di
en scola co ils ins selamentavan e barge-
van ed ils auters segloriavan tgei opras
che lur frars gronds hagien fatg ier sera.
Mo per cletg deva ei era per ils pli pau-
pers e fleivels silmeins in taglieret cun in
regal ni l’auter dil Sontgaclau dalla notg,
aschia che era quels sbittai perdevan

buca tutta cardientscha en la buontad
humana e divina.

XVI

Ils zenns da Nadal rumplanavan atras
l’entira vallada cuvretga da neiv che tar-
lischava e sbrinzlava el clar dalla glina
pleina. Las casas da Superfetg stevan a
mischun el freid sibiric da dis ed jamnas
senza sulegl dalla vart umbrivauna dalla
val. Mo en las stivas ed en ils cors da
quels che vevan udiu la legreivla nuviala
e fuvan da buna voluntad cuidava in
cauld emperneivel. La buobanaglia dils
Tuors era chignada entuorn e sin pegna.
La stiva fuva la suletta stanza scaldada
en ina casa da Superfetg, excepiu la cu-
schina duront il di che las masseras cu-
schinavan, barsavan e scaldavan sin plat-
ta da fiug en cazzettas e parlets da tuttas
sorts tratgas e bubrondas per glieud ed
animals. Sin pegna s’emplunava in
tschéc diember da cozzas, batlinis e sa-
tgets cun lamezza da tschereschas. Quels
bategls vegnevan raffai ensemen e mess
els letgs freids en las combras cun cam-
brida e flurs glatsch vid las finiastras.
Mo il stebli, la dimora da durmir per ils
geniturs e pops pigns profitava dil cauld
dalla stiva, seigi atras in barcun ni in
quart dalla pegna che penetrava tras la
preit.

Cun ils emprems tuns dil tuchiez da
Nadal fuva la buobanaglia dils Tuors
svanida, tgi en pigeuls, auters a pei blut
giun curtgin e sur la neiv schelada che
teneva samada viers il tscherscher. Leu
ha mintgin tunschiu tenor grondezia e
rut ina frastga dil tscherscher. En in
gienà ein els puspei en stiva ed han mess
las frastgas en vasas, ruogs ni migeuls

bein en salv en in liug cauld e protegiu.
Quei fuva la grazia da Nadalnotg che fa-
geva lu flurir las frastgas zacu suenter
Daniev vi. E sche las frastgas flurevan
buc, eri ina nauscha enzenna per ils per-
tuccai. 

La famiglia veva priu in puschegn
cun petta da péra, cun caffè, andutgel ed
autras delicatessas dalla mezca da casa
gia dallas nov, pertgei che pli tard fuva ei
strictamein scumandau da prender spisa
ni bubronda per quels che levan ir a se-
pervergiar duront la messa da mesanotg.
E gliez fuva a Superfetg secapescha bun-
amein mintgin, excepiu ils affons sut
otg onns ed enzacons originals, numnai
ils pagauns, che mavan da principi mo
da Pastgas tier ils sogns Sacraments. Tgi
che veva buca giu peda da prender pene-
tienzia avon, per ils ezs steva sur Macu-
lin a disposiziun aunc la sera da Nadal
tochen ina mesura avon messa. Ils peni-
tents fuvan en retschas serradas els
bauns cun ils mauns davon la fatscha
per far gl’examen da cunscienzia: hai jeu
fatg malschuber, schau far malschuber
…! Mo denter la detta ora mintgin che
mirava bein ch’il vischin che fuva ve-
gnius pli tard stetti en la successiun dui-
da. Cun in pei fuvan ins adina sil pre-
cint da confessiun. Mintgaton deva ei
da quellas cuorsas malulivas, nua ch’in
pur empau rubiesti survargava dil corri-
dor viaden ina paupra femna veglia. Cu
in penitent cun schliata udida sorteva
dil confessiunal udeva l’entira baselgia-
da la fin dallas admoniziuns dil confes-
sur che greva suenter: «Buca far pli,
tschun paternos e salidadas ed unfrir si
ils gargiaments per las paupras olmas!»

Suenter la confessiun metteva min-
tgin puspei ils mauns davon la fatscha
per seconcentrar e fageva bein adatg da

buca survargar il temps ch’in puccont
normal duvrava per recitar la penetien-
zia. Quels che survegnevan in entir rusa-
ri ed abstinenza totala dils plaschers dal-
la carn per in’jamna ni dapli, fagevan ex-
tremamein spert per buca dar en egl.

Denton fuva la famiglia Tuor radu-
nada en la gronda stiva entuorn il pi-
gniel da Nadal cun las candeilas envida-
das. Ei deva era da quellas aschinumna-
das sbrenzlas che frevan tschiens bialas
steilas cu ins envidava ellas. Quei arriva-
va denton mo darar, pertgei ch’il Michel
Tuor veva ina sgarscheivla tema e num-
nava cass ch’ei vevi dau ordlunder in-
cendis da casa e cuort cun quellas strias
sbrenzlas. La sora gronda veva gest legiu
igl evangeli da Nadal ed il bab Michel
era semess cun empau rughem e suppli-
chem al harmoni, ed ussa tut che canta-
va aschi bein sco el saveva Clara notg ed
autras canzuns da Nadal.

Schenghetgs da Nadal deva ei buca
da quei temps leu. Sontgaclau ed il bie-
maun da Daniev als affons dil vitg e re-
gals specials per figliols e figliolas, quei
bastava ed engrevegiava savens pli che
giavischau la buorsa spendidra. Denton
veva ei tuccau la secunda per la messa da
mesanotg e tuts ein sefatgs si per ir en
baselgia.

Da tuttas varts vegnevan ils pietus
cun calzers da rabaizas che tgulavan sin
la neiv schelada, ils biars umens cun in
sempel tschiep ed in pèr caultschas da
cadisch ni carpun ed ils mauns en sac.
Mo ils scolasts ed entgins paucs auters
savevan seprestar e seturpegiavan buca
da trer en in mantel. Las femnas fuvan
sezugliadas en da tuttas sorts mantialas
ch’ellas vevan rugadau zanua ord ina
scaffa ni trucca.

Cuntinuaziun suonda

Tè-Tuà (28)
Ina cronica  da Superfetg

